
Gida turistikoetan, Euskal Herria modan 

Euskal Herria bere osotasunean kontuan hartzen duten gida turistiko gero eta gehiago daude, azkena Michelinek argitaratua. 

N. Arbelbide-E. Agirre       Baiona-Donostia 

Euskal Herria existitzen da. Gida Turistikoek, hasteko, atzeman dute. Edo agian, Euskal Herria luzaz baztertu nahian ibili ondoren, azkenean, bere existentzia ukaezina bilakatu zaie. Azken adibidea, Michelin gida egile historikoaren 'Gida berdeen' bildumako Pays basque alea. 80 urte hauetan gida lanetan diharduela, izan dadin bidaienak zein, jatetxeenak bere izar banaketa eta guzti, aurten, lehen aldiz, Euskal Herria bere osotasunean kontuan hartzen duen liburuxka kaleratzea erabaki dute. Mapatxo bat eta guzti. Mementoko frantsesez bakarrik argitaratua dute, baina gaztelaniaz kaleratzeko asmoa erakutsi dute baita. 

Zazpi probintziak zeharkatzen ditu gida honek, muga administratiboei kasurik egin gabe. Ipar eta Hego, lurraldetasuna errespetatzen du erabat. Horrez gain, beretzat interesgarriak diren herrien zerrenda ordena alfabetikoan antolatu du. Larrañe, Leire eta Maule bata bestearen ondoan daude. Lurraldearen eremua zein izanen den nola erabaki duten galdegitekoan hauxe erantzun du David Brabis gidaren zuzendariak: «Euskal kulturaren mugak ditugu hautatu, besterik gabe». 

Detaile bat dirudi, baina iraultzaño bat izan daiteke ere nonbait, turismogintzaren sektorearen begirada eta jarrera aldatze horrek ukan dezakeen eragina ez baita ttipia. Jakinez, Michelinen gidaz mintzatzeko bakarrik, apiriletik salgai dagoela, jadanik 25.000 ale erosiak izan dira. 

ALDAKETA TURISTENGANDIK ETORRI DA. Ordu arte, Ipar Euskal Herria Akitaniako gidan zuen sartua eta Hego Euskal Herria Espainiakoan. Aldaketa, beren erosleen eskaerari erantzuteko egin omen dute: «Gero eta gehiagok eskatzen ziguten Euskal Herri osoa kontuan hartzen zuen gida bakar bat. Begi bistakoa baita, Frantziako Euskal Herrira heldu direnek beti itzuli bat egiten dutela Espainiakotik, eta alderantziz. Argitalpen berri horrekin lortu duguna da eskas horren betetzea. Egia da aitzineko gidetan Euskal Herriak ez zuela merezi zuen lekua. Espazio hertsiegia ematen genion», onartzen du Nadia Bosquès gidaren erredaktore buruak. 

Argumentu komertzialak laster konbentzitu baditu, Euskal Herriak azkenaldian bizi arrakastak ere badu zer ikusia horretan: «Joera berrien artean sartzen da eskualde hau. Euskal Herriak gero eta bidaiari gehiago erakartzen dituela argi da», Brabisek dioenez. Hots, aldaketa ez da batere inuzenta, bada dirua irabazteko. 

Lehen dirua folklorismoa eginez irabazten zelarik, orain bisitariak zorroztasun gehiago eskatzen duela badakite Michelinekoek: «Bagenekien azalekoa baino gehiago eman behar genuela erosleak ase nahi bagenituen. Horretarako Euskal Herriko autoreei dei egin diegu». Izan ere, historia eta kultura jorratzen duten kapituluentzat, Ur Apalategi idazlearen eta Claude Labat Lauburu elkarteko kidearen laguntza ukan dute. 

GIDA GUZTIAK MODAREN JARRAITZAILE. Michelin argitaletxea ez da ordea, gida turistikoen sektorean bide berri hori hartu duen bakarra, ez eta lehena ere. Le Guide du Routard izan zen zazpi probintziak elkartzen zituen mapa argitaratzera ausartu zena 2000. urtean. Sar hitz zabal bat idatzi zuen bere engaiamenduaren zehazteko: «Euskal Herrira iristerakoan bidaiaria zepo administratiboan eroriko bada ere hastapen batean, denbora hartzen badu ohartuko da azaleko tindua faltsua dela, eta alde batean zein bestean atzemanen duen izana berdina dela». Sei urte berantago, nabarmendu beharra da Biarno ere sartua duela edizio berrian, nahiz eta sar hitzaz baliatu Euskal Herria eta Biarnoren ezberdintasunak zehazteko, eta bide batez Euskal departamenduaren promozioa egiteko. 

Le Petit Futé eta Lonely Planet gida egileek ere egin dute beren Pays basque gida. Hor ere ñabardunak badaude. Le Petit Futék kritika anitz jaso zituen bere zorroztasun eskasagatik eta Lonely Planetek Hego Euskal Herriaz gain, Akitania osoa sartu du edizio berdinean. Beretzat lotura hori ez da artifiziala, eskualde guztiak bere osotasuna duelako azaldu zutenez argitalpena publiko egin zutenean 2003an. Baina onartu zuten ere, beste gidek ekartzen zutena baino gehiago eman nahi zutela. 

Dena dela, gidak herriaren hurbilpen bat emateko baizik ez direlako eginak, orain ikusi behar turista Euskal Herrira etorri eta, hemengoek zer harrera mota eginen dioten. Horretan ere kontradikzio franko baitago. Euskal Herria modan bada ere, bakoitzak bere Euskal Herria baitauka. 

Espainian argia ikusten duten gidak dira azken horren adibide. Euskadiri egiten diote erreferentzia guztiek; Arabak, Bizkaiak eta Gipuzkoak osatutako Euskal Autonomia Erkidegoari. Muga kulturalek baino, politikoek lehentasuna dutela, alegia. Horren adibidea izan liteke Michelin etxeak hartutako erabakia. Frantzian argitaratu berri duten 'Gida berdeen' Pays basque alea ez dute Espainiako dendetan banatu. Gaztelaniaz edo espainolez idatzita ez dagoela eta, ondorioz, arrakastarik izango ez duela pentsatzea izan daiteke hori argudiatzeko arrazoietako bat. Michelinek frantsesez kaleratu dituen gainerako lekuetako gidak erosteko, ordea, ez dago eragozpenik. «Enpresa aginduak dira», argudiatu diote Michelin enpresaren Madrilgo egoitzatik Elkar Megadendako langileetako bati. Turismo gidetako mapek eta banaketek ere egiten baitute politika. 

LANDA TURISMOAREN LORALDIA. Azkenaldian Espainian argitaratutako gidetako bi Everest argitaletxearen El País Vasco eta Anaya etxearen País Vasco dira. Lehenengoa Julia Gomez Prietoren lana da, eta Euskal Autonomia Erkidegoa osatzen duten hiru lurraldeetara mugatzen du gida. Egileak berak definitzen du zer den 'Pais Vasco' sarrerako testuan: «Euskadik hartzen duen lurralde eremua oso handia ez bada ere -7.261 km karratu-, berau osatzen duten Gipuzkoak, Bizkaiak eta Arabak eskaintzen duten aniztasunak merezi du gida oso bat». Natura, artea, tradizioa, gastronomia... usadio zaharrei erreparatu die gidak lehen zatian. Dena den, ohitura zaharrak mantentzen dituen herri moderno bat jaiotzen ari dela ere badio liburuko pasarteetako batean. Horien ondotik, beste lau atal nagusi ditu El País Vasco gidak: lurralde bakoitzari buruzko bana, eta landa etxeei eskainitako bat. Azken urteotan indar handia hartu duen turismoa da landa etxeena; Euskal Herria ezagutzeko naturarekin harreman estua duena. Gipuzkoa, Bizkai eta Arabako etxeei buruzko informazioa bildu du luze-zabal Everesten gidak. 

Anaya etxearen País Vasco-k 2006ko martxoan ikusi zuen argia, Guia Total sailaren barnean. Bestelako egitura bat eman diote gidari, eta sei ataletan banatu dituzte Gipuzkoa, Araba eta Bizkaia: Nerbioi ibaia eta Uribe-Kosta, Mendebaldeko kostaldea, Ekialdeko kostaldea, Barnealdea, Arabako Donejakue bidea eta Arabar Errioxa. Hiri eta herri nagusiak banan-banan deskribatu eta sakondu dituzte. Bi gidetan aipamen berezia duen alorra gastronomia da. Pintxoak dituzte izar bi gidek, eta horiek dastatzeko ibilbidea proposatzen diote turistari. 

Batean zein bestean, Nafarroaz aipamenik ez; ez bada inguruko komunitate moduan definitzeko. Ez alferrik. Euskadiri buruzko gida turistikoak ez ezik, Nafarroari buruzkoak ere argitaratzen baitituzte etxeok. Ipar Euskal Herriari buruzko erreferentziak nahi dituenak, aldiz, Frantziako gidetara jo beharko du.  

Euskal Herria osotasunean hartzen duen liburuxka kaleratu du aurten frantsesez Michelinek 

Euskal Herriak gero eta bidaiari gehiago erakartzen dituela diote gidaren egileek. 

